
0.0.1 jāṇussonīsuttaṃ

0. sāvatthinidānaṃ

1. atha kho jāṇussonī brāhmaṇo yena bhagavā tenu-

pasaṅkami. upasaṅkamitvā bhagavatā saddhiṃ sam-

modi. sammodanīyaṃ kathaṃ sārāṇīyaṃ vītisāretvā

ekamantaṃ nisīdi. ekamantaṃ nisinno kho jāṇussonī

brāhmaṇo bhagavantaṃ etadavoca:

2. ahaṃ hi bho gotama evaṃvādī evaṃdiṭṭhī: "natthi

yo so maraṇadhammo samāno na bhāyati. na santā-

saṃ āpajjati maraṇassā" ti.

3. atthi brāhmaṇa maraṇadhammo samāno bhāyati,

santāsaṃ āpajjati. maraṇassa. atthi pana brāhmaṇa

maraṇadhammo samāno na bhāyati, na santāsaṃ āpaj-

jati maraṇassa.

4. katamo ca brāhmaṇamaraṇadhammo samāno bhā-

yati, santāsaṃ āpajjati maraṇassa?

5. idha brāhmaṇa ekacco kāmesu avītarāgo hoti avi-

gatachando avigatapemo avigatapipāso avigatapariḷāho

avigatataṇho, tamenaññataro gāḷho rogātaṅko phusati.

tassaññatarena gāḷhena rogātaṅkena phuṭṭhassa evaṃ

hoti: piyā vatamaṃkāmā jahissanti, piye vāhaṃ kāme

jahissāmīti. so socati kilamati paridevati urattāḷiṃ

kandati sammohaṃ āpajjati. ayaṃ kho brāhmaṇa ma-

raṇadhammo samāno bhāyati, santāsaṃ āpajjati ma-

raṇassa.

6. puna ca paraṃ brāhmaṇa idhekacco kāye avīta-

rāgo hoti avigatachando avigatapemo avigatapipāso

avigatapariḷāho avigatataṇho. tamenaññataro gāḷho

rogātaṅko phusati. tassaññatarena gāḷhena rogātaṅ-

kena phuṭṭhassa evaṃ hoti: piyo vata maṃ kāyo jahis-

sati. piyaṃ cāhaṃ kāyaṃ jahissāmīti. so socati kila-

mati paridevati urattāḷiṃ kandati sammohaṃ āpajjati.

ayampi kho brāhmaṇa maraṇadhammo samāno bhā-

yati, santāsaṃ āpajjati maraṇassa.

7. puna ca paraṃ brāhmaṇa idhekacco akatakalyāṇo

hoti akatakusalo akatabhīruttāṇo. katapāpo kataluddo

katakibbiso. tamenaññataro gāḷho rogātaṅko phusati.

tassaññatarena gāḷhena rogātaṅkena phuṭṭhassa evaṃ

hoti: akataṃ vata me kalyāṇaṃ, akataṃ kusalā, aka-

taṃ bhīruttāṇaṃ. kataṃ pāpaṃ, kataṃ luddaṃ, ka-

taṃ kibbisaṃ. yāvatā bho akatakalyāṇānaṃ akataku-

salānaṃ akatabhīruttāṇānaṃ katapāpānaṃ katalud-

dānaṃ katakibbisānaṃ gati, taṃ gatiṃ pecca gacchā-

mīti. so socati kilamati paridevati urattāḷiṃ kandati

sammohaṃ āpajjati. ayampi kho brāhmaṇa maraṇa-

dhammo samāno bhāyati, santāsaṃ āpajjati maraṇassa.

8. puna ca paraṃ brāhmaṇa idhekacco kaṅkhī hoti

vecikicchi aniṭṭhaṃgato saddhamme. tamenaññataro

gāḷho rogātaṅko phusati. tassaññatarena gāḷhena ro-

gātaṅkena phuṭṭhassa evaṃ hoti: kaṅkhī vatamhi ve-

cikicchi aniṭṭhaṃgato saddhammo'ti. so socati kila-

mati paridevati urattāḷiṃ kandati sammohaṃ āpajjati.

ayampi kho brāhmaṇa maraṇadhammo samāno bhā-

yati, santāsaṃ āpajjati maraṇassa.

9. ime kho brāhmaṇa. cattāro maraṇadhammā sa-

mānā bhāyati, santāsaṃ āpajjanti maraṇassa.

10. katamo ca brāhmaṇamaraṇadhammo samāno na

bhāyati, na santāsaṃ āpajjati maraṇassa? idha brā-

hmaṇa ekacco kāmesu vītarāgo hoti vigatacchando

vigatapemo vigatapipāso vigatapariḷāho vigatataṇho.

tamenaññataro gāḷho rogātaṅko phusati. tassaññata-

rena gāḷhena rogātaṅkena phuṭṭhassa na evaṃ hoti:

piyā vata maṃ kāmā jahissanti, piye vāhaṃ kāme ja-

hissāmīti. so na socati na kilamati na paridevati na

urattāḷiṃ kandati na sammohaṃ āpajjati. ayaṃ kho

brāhmaṇa maraṇadhammo samāno na bhāyati na san-

tāsaṃ āpajjati maraṇassa.

11. puna ca paraṃ brāhmaṇa idhekacco kāye vīta-

rāgo hoti vigatacchando vigatapemo vigatapipāso vi-

gatapariḷāho vigatataṇho tamenaññataro gāḷho rogā-

taṅko phusati. tassaññatarena gāḷhena rogātaṅkena

phuṭṭhassa na evaṃ hoti: piyo vata maṃ kāyo jahis-

sati, piyaṃ cāhaṃ kāyaṃ jahissāmīti. so na socati na

kilamati na paridevati na urattāḷiṃ kandati na sammo-

haṃ āpajjati. ayampi kho brāhmaṇa maraṇadhammo

samāno na bhāyati, na santāsaṃ āpajjati maraṇassa.

12. puna ca paraṃ brāhmaṇa idhekacco akatapāpo

hoti akataluddo, akatakibbiso. katakalyāṇo hoti ka-

takusalo katabhīruttāṇo. tamenaññataro gāḷho rogā-

taṅko phusati. tassaññatarena gāḷhena rogātaṅkena

phuṭṭhassa evaṃ hoti: akataṃ vata me pāpaṃ, aka-

taṃ luddaṃ, akataṃ kibbisaṃ, kataṃ kalyāṇaṃ, ka-

taṃ kusalaṃ, kataṃ bhīruttāṇaṃ. yāvatā bho akata-

pāpānaṃ akataluddānaṃ akatakibbisānaṃ katakalyā-

ṇānaṃ kata kusalānaṃ katabhīruttāṇānaṃ gati taṃ

gatiṃ pecca gacchāmī ti. so na socati na kilamati na

paridevati na urattāḷiṃ kandati na sammohaṃ āpaj-

jati. ayampi kho brāhmaṇa maraṇadhammo samāno

na bhāyati na santāsaṃ āpajjati maraṇassa.

13. puna ca paraṃ brāhmaṇa idhekacco akaṅkhī hoti

avecikicchī niṭṭhaṃgato saddhamme. tamenaññataro

gāḷho rogātaṅko phusati. tassaññatarena gāḷhena ro-

gātaṅkena phuṭṭhassa evaṃ hoti: akaṅkhī vatamhi ave-

cikicchī niṭṭhaṃgato saddhammeti. so na socati na ki-

lamati na paridevati na urattāḷiṃ kandati na sammo-

haṃ āpajjati. ayampi kho brāhmaṇa maraṇadhammo

samāno na bhāyati, na santāsaṃ āpajjati maraṇassa.

14. ime kho brāhmaṇa cattāro maraṇadhammā sa-

mānā na bhāyanti, na santāsaṃ āpajjati maraṇassāti.

15. abhikkantaṃ bho gotama, abhikkantaṃ bho go-

tama seyyathāpi bho gotama, nikkujjitaṃ vā ukkuj-

jeyya, paṭicchannaṃ vā vivareyya, mūḷhassa vā mag-

gaṃ ācikkheyya, andhakāre vā telapajjotaṃ dhāreyya

cakkhumanto rūpāni dakkhintīti, evameva bhotā go-

tamena anekapariyāyena dhammo pakāsito. esāhaṃ

bhagavantaṃ gotamaṃ saraṇaṃgacchāmi, dhammaṃ

ca bhikkhusaṅghaṃ ca. upāsakaṃ maṃ bhavaṃ go-

tamo dhāretu, ajjatagge pāṇupetaṃ saraṇaṃ gatanti.

